
TRANSMISIÓN DA LITERATURA CLÁSICA.

1-PUBLICACIÓN DE ESCRITOS LITERARIOS:
- Unha inmediata, na que o autor facía lecturas máis ou menos públicas da súa obra.
- Unha máis xeral por medio de manuscritos. Esta é a máis importante e o 100% das obras que 
chegaron a nós seguiron este proceso. Os verbos latinos que fan referencia a este feito eran: edere, 
emittere, publicare e (di)vulgare.
Na antigüidade para facer copias empregaban amanuenses que as veces eran simples debuxantes 
que non sempre entendían o que escribían. O autor non cobraba nada; só recibía as críticas ou a 
aceptación dunha elite que lle compraba as obras ó editor (libreiro). O feito de que o escritor non 
controlase a publicación posibilitaba que as copias tivesen variantes; expresións difíciles eran 
modificadas é algunhas frases completadas. As veces a existencia de dous textos provoca a 
contaminación (mestura) das dúas versións nunha soa que selecciona partes das dúas anteriores. As 
veces á conclusión dunha obra o autor daba a noticia da culminación e o lugar onde quedaba 
depositado o orixinal do que  se podían realizar as copias para evitar así a manipulación do texto.
TRANSMISIÓN DE OBRAS: Manuscritos: Toda transmisión facíase a través de manuscritos. Estes
nun principio eran rolos feitos de cortizas de papiros pegada. Posteriormente adopta a forma dun 
libro actual, chamados códices, feitos ó principio con cuadrículas de papiro e posteriormente, dende
o século III d.C. con peles de animais chamadas pergamiños ( descubrimento feito en Pérgamo, de 
aí o seu nome).
-¿? – III d.C.: rolo de papiro
-III- XIV: códice de pergamiño
-XIV- hoxe: libro de papel
O papiro foi o principal soporte no mundo clásico. A conquista de Exipto no século I a.C. abaratou 
este material que era fácil de escribir. Estes rolos consérvanse en cápsulas circulares do que colgaba
un pequeno letreiro co título e o autor. O problema que tiña este soporte era o difícil manexo por 
necesitar as dúas mans para abrilo e a súa fraxilidade. O autor antes de pasala obra a papiro facía os 
borradores en tabliñas de cera, nas que se escribía cun punzón (stilum). As primeiras citas dos 
códices aparecen en Marcial (I d.C.), que fala de papiros dobrados e cosidos pola metade; pero este 
deseño non funcionou. Tamén Marcial cita a membrana, que eran peles de animais (reno, cervo, 
ovella, tenreira, etc) tratados quimicamente para que só quedase a derme. A estas membranas se lles
chamou pergamiño. Estas peles cortadas en cuadrícula eran cosidas por un lateral e xa dende o 
primeiro momento adopta a forma dun códice, co que se conseguiu un soporte para a escritura 
moito máis duradeiro có papiro. Ó coñecerse a técnica de tratamento o pergamiño podía facerse en 
calquera sito (cousa que non acontecía co papiro) e así estendeuse por todo o Mediterráneo; 
ademais era máis utilizable e duradeiro. Podía borrarse con facilidade e volvía a escribirse 
(palimpsestos), as veces baixo un texto medieval atopouse un texto clásico.
AUTORÍA: No mundo antigo a obra non sempre circulaba baixo o nome do autor; ó autor podía 
non interesarlle aparecer e a obra circulaba como anónima (porque o autor non era suficientemente 
popular ou para evitar posibles represalias por parte do poder) ou pseudónima (o pseudónimo é 
buscado polo propio autor para evitar problemas debido ó tema tratado; tamén unha falsa atribución
as veces para dar popularidade a unha obra ó circular baixo o nome dun autor prestixioso).
CONSERVACIÓN: De entre os cerca de 800 autores latinos da antigüidade cuxos nomes 
coñecemos, a penas temos unha obra completa da quinta pare; da metade temos algún fragmento 
que nos permite un xuízo literario. A maioría das obras perdéronse na antigüidade tardía; as que 
sobreviviron ó triunfo do cristianismo e á invasión dos xermanos xamais foron esquecidas por 
completo. Tras a caída do Imperio Romano foron os relixiosos (sobre todo monxes) os que 
mantiveron viva a cultura e os textos clásicos; o mantemento destas obras na Idade Media foi 
causado polo feito de ser textos escolares, pola utilidade práctica de textos sobre agricultura, 
xustiza, ciencia, etc. e polo interese do mundo cristián por obras romanas de carácter moral e 
filosófico. Entre o 600 e o 800 os monxes irlandeses desempeñaron un papel fundamental na 
conservación desta literatura, debido a que era un lugar afastado das invasións, a onde fuxiran 
moitos sabios do Continente nesta época. Posteriormente no reino dos francos, no século IX 
produciuse o Renacemento Carolinxio, que impulsou a conservación dos textos clásicos coa 

potenciación do humanismo. No Renacemento enriqueceuse o número de textos sacados á luz, 
algúns que foran esquecidos no Medievo, aumentando ademais o número de copias (imprenta). As 
causas que provocaron a perda da maioría das obras foron:
-Decadencia da cultura ó fin da Antigüidade, así como a destrución de moitas bibliotecas.
-Algúns textos foron borrados polos monxes por falta de materiais para escribir novas obras 
(palimpsestos) ( Cicerón)
-Ó pasar os textos dos papiros ós códices desfixéronse das obras de pouco interese.
-Dentro de cada xénero as obras mellores fan que desaparezan as obras menos perfectas dese 
xénero.
-O desmesurado tamaño dalgunhas obras provocou que se fixeran resumes (epítomes) como pasou 
cos 142 libros de Livio.
-Un último factor foi a censura política, social ou relixiosa que provocou a desaparición de gran 
número de obras polos seus contidos.

CARACTERÍSTICAS DA LITERATURA DA ÉPOCA DE AUGUSTO:
En tempos do emperador Augusto (27 a.C.-14 d.C.) a poesía experimentou unha época de grande 

esplendor. Hai dou factores fundamentais:
1- A aparición do mecenado. Mecenas foi un rico político que axudou e atraeu ao seu círculo aos 

grandes poetas da época (Virxilio, Horacio, Propercio, etc).
2- A renovación cultural que promoveu o propio Augusto, que utilizou a cultura tamén para facer 

propaganda do seu goberno.
 A nova corrente poética deste círculo ten as seguintes características.
1- Son autores consciente de que en Roma tras a chegada de Augusto ao poder, iniciouse unha nova era, e 
síntense os seus interpretes.
2- Desde o punto de vista formal, buscan a perfección técnica, cun contido que desenvolve valores morais e 
filosóficos para instruír á sociedade a través da poesía.
3- O ideal literario xa  non é a gracia ou a ocorrencia, senón a beleza que resulta da proporción harmónica, da 
elegancia do estilo.
4- Os modelos gregos a imitar son os do período clásico: Safo, Alceo, Anacreonte e Arquíloco.
5- A poesía xa non é un pasatempo senón unha creación vital. Hai unha profesionalización do poeta, que é 
consciente da importancia e transcendencia da súa obra.

1ª AVALIACIÓN: 
POESÍA ÉPICA: ( epos en grego: narración) (VIRXILIO E LUCANO)

A épica é unha narración de feitos heroicos en verso (hexámetro► seis metros,está formado por 
unha sílaba longa e dúas breves ( _ U U ), ou por dúas sílabas longas ( _ _ ), celebra as fazañas 
dun heroe, embelecida con episodios ficticios e marabillosos, nas que interveñen elementos 
sobrenaturais. É das primeiras manifestacións literarias dunha civilización. Toma como base unha 
serie de feitos reais e lendarios que constitúen o legado de tradicións orais. Nun principio ten como 
medio de difusión a narración oral ante un auditorio. En canto á súa estrutura hai un heroe que 
experimenta unha chamada providencial, esta chamada provoca unha guerra ou un viaxe, e tras 
varias probas, axudado por algo máxico consegue vencer e cumprir a súa misión. Clases de poemas 
épicos:
-Narración épica primitiva ou épica heroica: Os primeiros son aqueles poemas dirixidos a unha 
audiencia popular, compostos oralmente, nos que se intenta realzar o espírito nacional, onde o heroe, 
como representante dun pobo, era un arquetipo a imitar.
-Poema épico propiamente dito ou épica culta: A épica culta é obra de elevada meditación sen 
concesións á improvisación. Ca épica culta a epopea convértese de oral en escrita, de tradicional en 
culta, de colectiva en individual. A épica romana que conservamos é  culta sen concesións á 
improvisación. É un xénero que imita ós gregos (Homero), pero que centra a súa produción nos heroes
históricos ou lendarios romanos.
Orixes da épica romana: Hai testemuñas que fan referencia ós "carmina convivalia" que eran 
entoados tralos banquetes nos que se cantaban as fazañas dos antepasados con acompañamento 
musical. Tamén podemos sinalar aquí os "carmina triumphalia" que entoaban os soldados nos desfiles
triunfais dos xenerais, e as "nenias" ou cantos fúnebres para enxalzar as fazañas dos defuntos. Na 

épica romana atopamos  imitación, adaptación, reelaboración, pois todo o literario fora xa creado 
polos gregos,os romanos inventarán os temas, pero manterán os esquemas gregos . Épica é historia 
son as dúas vertentes dunha mesma liña mestra que levaba a enxalzar o pasado de Roma.

Principais autores: Virxilio, Ovidio, Lucano, Nevio, Andrónico, Silio Itálico.

ENLACE INTERESANTE: http://www.iesfuente.com/departamentos/latin/Selectividad/sel_epica.htm 

Épica arcaica: Da épica arcaica podemos citar a: Livio Andrónico: (século III a.C) A súa obra é 
Odus  sia que é non unha simple tradución da de Homero en versos saturnios (verso tradicional 
romano), senón unha adaptación do texto grego á cultura romana. Nevio (±270-200 a.C.) é o introdutor
da épica orixinal, non traducida. A súa obra é Bellum Poenicum, trata da primeira guerra púnica na que
o autor tomou parte como soldado, Nevio narra feitos reais e contemporáneos.   Ennio: (239-169 a.C.) 
é o autor de Annales. Constaba de 18 libros dos que restan uns 600 versos. Narra a historia de Roma 
dende a a chegada de Eneas a Italia ata a época do autor. Considérase un seguidor de Homero; del toma
a utilización do aparato divino e o máis importante o verso hexámetro, abandonando o verso saturnio.
Épica clásica  :  
1-  VIRXILIO: Naceu no norte de Italia no 70 a.C.; estuda retórica e filosofía en Nápoles pero pronto 
segue os pasos da poesía. Entre os anos 42 e 39 escribe as Bucólicas. Vai a Roma e entra no círculo 
literario de Mecenas e Augusto; baixo as directrices políticas destes dous escribe as Xeórxicas entre o 
37 e o 30 e logo realiza a súa obra máis importante entre o 30 e o 19 Eneida. Morre en Brindisi no 19 
a.C. ó regresar de Grecia. A súa morte impediulle dalos derradeiros retoque á Eneida e deixou con 
algúns versos incompletos, consta de 12 libros escritos en hexámetros.  Seguindo como modelo a 
Homero imita nos seis primeiros libros a Odisea e non seis últimos á Ilíada. Os seis primeiros libros 
tratan os viaxes de Eneas dende Troia, destruída polos gregos, ata chegar a Italia e os seis últimos as 
loitas que Eneas leva a cabo en Italia.

Argumento: Os troianos son arroxados por unha tempestade a Cartago, onde Eneas narra a 
Dido (raíña de Cartago) os últimos días de Troia e o inicio da súa peregrinación, Dido namorase de 
Eneas pero este ten que deixala para cumprir co seu destino, foxe a Sicilia e realiza os xogos 
fúnebres en honor de Anquises (pai de Eneas), no libro VI chega a Italia onde se produce a baixada 
ós infernos de Eneas, alí o espírito do seu pai anímao a cumprir a súa misión (ser a orixe de Roma). 
A segunda metade canta as loitas de Eneas en solo itálico, especialmente contra Turno, caudillo dos 
rútulos, que pretendía tamén a man de Lavinia, filla do rei Latino, Eneas busca como aliado ó rei 
Evandro, que envía tropas baixo o mando do seu fillo Palas. Enuméranse as tropas, os pobos, os 
caudillos, as fazañas e as loitas dos heroes. A morte de Turno a mans de Eneas é o episodio que 
cerra o poema.

Virxilio converte o tema fundamental a exaltación das orixes mitolóxicas de Roma, sen 
embargo nunha serie de episodios consegue habilmente realizar na Eneida a glorificación de Augusto 
(pois fai descender aos Césares de Iulo, fillo de Eneas), da súa familia e doutros personaxes e familias 
ilustres: no relato da baixada ós infernos de Eneas hai un desfile de almas que van ser enxendradas en 
Roma, no do escudo que Vulcano entrega a Eneas represéntase unha breve historia de Roma na que o 
centro e a batalla de Accio. Virxilio recorre á mitoloxía para conmemorar as xestas do emperador, usa 
esta obra para transmitir os principios e valores relanzados pola ideoloxía imposta por Augusto.

Estes dous episodios e outros mais:-Unha muller como causa da guerra: Lavinia/ Helena.-O 
catálogo dos pobos en loita.-A morte dun mozo; na Eneida: Palas, amigo de Eneas, e na Ilíada: 
Patroclo, amigo de Aquiles.-O duelo final entre os campións dos dous bandos: 
Eneas/Turno( descendente  de emigrantes arxivos) na Eneida e Aquiles/Héctor na Ilíada, están tomados
de Homero.

A Eneida é unha épica feita de dores e de paixóns, escrita con grande penetración psicolóxica e 
espírito elexíaco. Virxilio contempla a homes que sofren e caen, non a soldados que combaten e 
realizan accións heroicas, os sentimentos están sempre en primeiro plano. Virxilio preséntase como un 
homérida, non só polos elementos (epítetos, formulas épicas, comparacións, versos estereotipados), 
non só pola adopción e transformación de motivos, situacións e episodios, senón incluso na 
composición (relatos de viaxes, secuencias de loitas), pero sempre se trata de un Homero distinto; isto 

vese nun tratamento psicolóxico diferente das persoas. Eneas non é só un guerreiro como Aquiles, 
senón que é chamado o "pius" Eneas, un heroe relixiosos e humano en cuxo interior debátese a vontade
dos deuses e a súa propia vontade. É o representante idealizado do pobo romano, Eneas parece un 
heroe brando en comparación co feroz Aquiles pero non é brandura o que demostra, senón humanidade
de sentimentos non incompatible co valor guerreiro; encarna todos os valores morais que Augusto 
pretendía rexenerar tras as guerras civís.

A súa lingua e estilo están caracterizados por ese equilibrio e harmonía. Na Eneida conxúgase 
maxistralmente a solemnidade épica e as formas dramáticas e líricas propias dos poetas neotéricos. 
Virxilio evoca como ningún outro poeta cores e sons; resulta doce, brillante ou vigoroso segundo 
conveña á ocasión. A lingua poética ofrécesenos cunha colocación de palabras e con unha 
concatenación sintáctica que produce a impresión de algo claro e harmónico. Por todo iso xa en vida 
converteuse Virxilio nun clásico. É en definitiva unha epopea lendaria pois trata principalmente heroes 
mitolóxicos aínda que en contadas ocasións fai referencia a personaxes contemporáneos do autor. Esta 
é unha das grandezas da Eneida: o fusionar tres temas simultáneos:

-exaltación da obra de Augusto.
-narración das orixes lendarias de Roma.
-resaltar os caracteres máis sobresalientes da historia de Roma.

2-OVIDIO: Publio Ovidio Nasón naceu en Sulmona no ano 43 a.C., nunha rica familia do orde 
ecuestre. Foi a Roma a estudiar dereito e oratoria; pero impúxose a súa paixón pola poesía, cobrando 
pronto grande fama. No momento culminante da súa gloria, e sen que se coñeza aínda con certeza o 
motivo, foi desterrado por Augusto a unha rexión bárbara, a beira do Mar Negro, e alí morreu o ano 17 
p.C., tras nove anos de desterro.
Ten un poema épico: METAMORFOSES: Son quince libros escritos en hexámetros, que contan unhas 
250 lendas de heroes e personaxes mitolóxicos que teñen como fio condutor a metamorfose (de aí o 
seu nome) en animais, vexetais, constelacións, etc. Segue unha orde cronolóxica dende a formación do 
universo ata a metamorfose de César nunha constelación. Ovidio designa á súa obra no proemio como 
un perpetuum carmen (poema ininterrompido) e con elo destaca o verdadeiramente novo, non son 
relatos illados, senón que están concatenados dentro dun marco temporal continuo. Ovidio é debedor 
de varios xéneros que xa trataran estes temas: epopea, traxedia, narración en prosa e investigación 
sobre antigüidades. Distintos relatos precisan de distintos xéneros: unhas veces limítase a narrar, outras
louva os sentimentos épicos, noutros relatos fai un desenrolo dramático ou usa procedementos líricos 
ao narrar idilios. A cohesión ven dada porque o autor relaciona os mitos por analoxía (amores de 
deuses e humanas), por identidade de contido (castigos divinos), ou enmarcando uns dentro de outros 
mitos (a guerra de Troia). A riqueza temática vai dende as catástrofes cósmicas, tumultuosos combates,
sanguentas traxedias, temas burlescos e idílicos, pero o máis abundante é o amor en tódalas súas 
variedades:amores entre deuses e mortais, penas de xoves amantes con final feliz ou desgraciado, 
relacións eróticas contra natura, celos, etc.

O estilo de Ovidio é moi coidado anque parece ser que o recibir a orde do desterro aínda non lle
dera a derradeira revisión e intentara destruír o libro, pero os seus amigos xa tiñan copias del.

As Metamorfoses considerase un poema épico por varios motivos:  polo metro, o hexámetro, a 
aparición de heroes e deuses, o estilo solemne, epítetos épicos, etc; pero anque estes elementos 
aparecen na maioría das narracións non hai un protagonista, a maioría dos acontecementos non son 
heroicos, senón amorosos. Ovidio designa a súa obra no proemio como un perpetuum carmen, e así 
temos que velo como unha mestura de xéneros; é un poema continuo que utiliza o metro épico, que 
mestura deuses, heroes e homes, que utiliza moldes épicos clásicos, que utiliza todo tipo de temas 
mitolóxicos. O seu estilo nesta obra ten unha gran elaboración retórica. Na sintaxe e no léxico non 
emprega arcaísmos, non se preocupa só dos feitos (como facían os épicos) senón que realiza un 
autentico análise psicolóxica dos personaxes, especialmente nos monólogos. As Metamorfoses foron 
imitadas por moitos autores posteriores (Góngora, Quevedo, Lope, etc.), por pintores e escultores.
3-  LUCANO: (39-65 d.C.) Era sobriño do filósofo Séneca e nacido en Córdoba. Foi un xove precoz, 
amigo nun principio de Nerón, pero despois espertou a envexa do emperador polos seus éxitos poéticos
e sería acusado, como o seu tío (o poeta tráxico), de formar parte da conspiración de Pisón, pola que foi
condenado a morte. Esta evolución reflectise no seu poema épico; mentres que nos libros 1 ó 3 ataca 
simplemente á persoa de César, nos posteriores é a monarquía mesma o branco das súas violentas 

diatribas.    
A súa obra épica é Bellum civile ou Farsalia, forma parte da epopea histórica. É unha obra que 

quedou interrompida no libro X pola súa morte. O argumento é a narración da loita entre César e 
Pompeio: César pasa o Rubicón e Pompeio fuxe de Roma a Grecia, mentres as tropas de César loitan 
en España. César pasa a Grecia e na batalla de Farsalia Pompeio é derrotado e fuxe a Exipto, onde é 
asasinado por Tolomeo e finalmente narra as penalidades dos restos do exército pompeiano, mandado 
por Catón, e a guerra de Alexandría. A orde da narración corresponde co desenvolvemento cronolóxico
dos feitos. Ten sentido da Historia, documentase ben e traza un admirable cadro das causas sociais e 
morais que provocaron a contenda civil. Incluso críticos antigos considéranno máis un historiador que 
un poeta. Con esta obra renova o xénero épico, coa eliminación do contido mitolóxico e a introdución 
de un maior número de protagonistas.

Igual que Nevio introduce a historia recente no xénero épico, mais fronte a todos rompe 
completamente ca intervención divina nos asuntos humanos, explica dun modo racional e científico 
moitos fenómenos (a guerra é a ambición e non decisión dos deuses), os perssonaxes actúan 
segundo as ideas estoicas do autor, o que si aparece é a providencia divina, o destino e 
manifestacións sobrenaturais como: sonos, prodixios, maxia,. etc.

A Farsalia ten o estilo retoricista propio da súa época. No seu estilo hai unha inclinación ó 
patético, o tráxico e macabro. É frecuente na súa obra que o poeta interveña con preguntas iradas e 
efusivas, con exclamacións e con vehementes interpelacións cara os personaxes e o lector. En canto ó 
heroe aparecen tres personaxes con certa importancia: Pompeio, César e Catón sen embargo é difícil 
dicir cal é o heroe da Farsalia; o máis probable é que fora un dos dous republicanos Pompeio ou Catón.
(falta a parte final). Para esta obra consultou varias fontes históricas como a Bellum civile do propio 
César, a crítica antiga considerabao máis un historiador que un poeta.

 A ÉPOCA DOS FLAVIOS: Nesta época a poesía épica volve ó camiño marcado por Virxilio. Nesta 
época téndese ó "barroquismo", o preciosismo e a erudición mitolóxica. Confunden este poetas 
grandiosidade e solemnidade con grandilocuencia e retoricismo enfático. Silio Itálico: (25-101) Era un
home rico que incluso chegou a cónsul, era amante e acaparador de obras de arte. O seu poema é 
Púnica, que en XVII libros narra a segunda guerra púnica (a de Aníbal). Era un tema rico e cheo de 
feitos heroicos e decisivos para o destino de Roma. O poema iníciase ca toma de Sagunto por Aníbal, o
paso dos Alpes, as loitas na Campania e as sucesivas derrotas dos romanos; no libro XII a fortuna é 
favorable ós romanos, seguen as victorias de Escipión e acaba ca batalla de Zama narrada nos libros 
XV ó XVII. Valerio Flaco: (¿?-± 90) Sábese del que viviu na época de Vespasiano ó que dedica o seu 
poema. Dedícase a un tema mitolóxico grego: os argonautas. O seu poema, Argona  utica, comezado 
cara o 70  queda interrompido no libro VIII. Xasón, o mando do navío Argo, vai a Cólquide a rescatar 
o vellocino de ouro, tras longas probas superadas con axuda de Medea, filla do rei, a obra remata cando
Medea namorada pídelle  a Xasón que a leve con el. O estilo é frío e artificioso pero con evidentes 
valores descritivos e patéticos. No poema abunda a caracterización de personaxes, o ambiente e os 
costumes. É un poeta rapidamente louvado por Quintiliano; brilla sobre todo en contidos non heroicos, 
senón eróticos e sentimentais. Papinio Estacio: (±40-96)O seu máis importante poema épico é a 
Tebaida. Esta obra en XII libros (os mesmos que a Ilíada) narra a loita dos Sete contra Tebas. Está 
dividida en dúas partes iguais:- os seis primeiros libros narran os preparativos da batalla, -os seis 
últimos narran as loitas en torno a Tebas. Polinices, fillo de Edipo e Iocasta, é expulsado de Tebas polo 
seu irmán Eteocles. Acude a Argos e casa ca filla do rei, alí organizan unha expedición contra Tebas; 
tras unha loita con numerosas alternativas, o episodio culminante é a loita corpo a corpo entre os dous 
irmáns, que se matan entre si, provocando o posterior suicidio da súa nai. O libro XII é unha parte 
independente que serve de broche final, pois nel imponse a restauración da orde moral; Teseo, defensor
dos valores humanos, impón o enterro dos guerreiros arxivos caídos en combate.  

HISTORIOGRAFÍA: ( historia en grego: investigación) (César, Livio)
 A historiografía  nace en Roma como imitación da grega, é o xénero narrativo por excelencia. A 
historia convértese nunha obra literaria que en moitas ocasións deixa nun segundo plano a 
veracidade e obxectividade histórica para converter o relato nunha obra literaria, a historia cae 

dentro das normas da retórica, é un produto literario, que non sempre busca a veracidade 
histórica, senón unha narración entretida. As fontes as veces incluso son modificadas para resaltar
as accións dos personaxes romanos. Na época imperial incluso era perigoso para o historiador a 
veracidade histórica que podía molestar aos poderosos. É un xénero que ten unha finalidade 
docente e moralizante(magistra vitae): presenta xeralmente modelos a imitar ou modelos a rexeitar,
unha táboa de virtudes e de vicios. Interesan máis os actores históricos que os feitos. Céntranse no 
mundo romano, o resto dos pobos só son importantes cando entran en contacto cos romanos.

As fontes ata o século III a.C. son os calendarios, as listas de  maxistrados, os Anais dos Pontífices, 
etc; dende o século II a.C. aparecen fontes literarias. Os primeiros historiadores foron os analistas 
( reciben este nome porque ó igual que os pontífices e os maxistrados narran a historia dividida ano a 
ano; a lingua empregada por eles é o grego, que era a lingua de cultura do Mediterráneo). Tras os 
analistas aparece Catón (Marco Porcio Catón era nacionalista e inimigo de todo o grego). A súa obra
histórica é Orixes, Fronte ós analistas escribe en latín, non se limita á historia de Roma senón que 
abarca toda Italia, non é unha mera crónica de sucesos, senón unha aproximación crítica ás causas, 
non é unha historia de grandes familias, senón unha historia do pobo romano.  Co desenvolvemento 
da retórica, este estilo vai converter a historia nunha obra literaria. A partir del a historiografía segue
diversos camiños: monografía, memorias, biografías, analística, etc.
Os principias historiadores: César, Salustio, Tito Livio, Tácito, Suetonio.

ENLACE INTERESANT: http://www.iesfuente.com/departamentos/latin/Selectividad/sel_historia.htm  
1-XULIO CÉSAR: Nace no ano 100 a.C. na ilustre familia dos Xulios. Recorreu tódalas 
maxistraturas e outros cargos públicos, como Pontífice Máximo, formou con Pompeio e Craso o 
primeiro triunvirato, conquistou a Galia e derrotou finalmente a Pompeio na guerra civil, asumindo 
tódolos poderes ata que foi asasinado no 44 a.C. A obra histórica que nos quedou del son A guerra das 
Galias que en oito libros narra os oito anos que durou a conquista da Galia; destes o último foi escrito 
polo seu xeneral Hircio. A guerra civil que en tres libros narra a guerra civil entre el e Pompeio, aquí 
aparece un César máis político que militar. As obras de César foron chamadas por el comentarios, 
escribiunas como documentos para posteriores historiadores dos seus feitos.

César narra os feitos nos que interveu persoalmente e intenta captar a confianza do lector dando
ó relato un ton obxectivo e imparcial, presenta os feitos de forma clara e sinxela. Na Guerra das Galias 
rende homenaxe ós seus colaboradores e incluso os seus inimigos. Para os seus coetáneos César 
escribira un diario de guerra, con datos serios e rigorosos, narrados ano a ano.

A súa obxectividade queda relegada a un segundo plano trala busca da propaganda política; 
non fala del en 1ª persoa, a constante repetición de "César" e a manipulación dalgúns feitos 
favorecen a súa imaxe persoal. Ademais de narrar as operacións militares describe os costumes e 
institucións dos pobos cos que entra en contacto, proporcionando datos xeográficos, etnográficos, 
etc. Estes comentarios posúen unha grande pureza da linguaxe, do léxico e de construccións que 
converten a César nun modelo de prosa clásica. A Guerra Civil foi escrita nun estilo máis fluído e a 
intención de autoxustificación é evidente, intenta inculpar ó Senado e ó mesmo Pompeio como 
responsables do conflicto. Abundan as digresións xeográficas, etnográficas e técnicas. A 
imaxinación de César é vivaz, ata o punto de que, as veces, narra sucesos non presenciados con 
tanto dramatismo, que parece ter sido testemuña ocular. Como os historiadores antigos, intercala 
profusamente nos seus relatos discursos, que en boca de personaxes importantes, reproduce o 
pensamento, mais non as palabras textuais do orador. Presenta os feitos dunha forma clara, sobria e 
sinxela.

2-SALUSTIO CRISPO: (87-35 a.C.) Nace en Sabinia, sendo mozo marcha a Roma e dedícase á 
política. Gracias a amizade con César foi gobernador da provincia romana de África. Despois da morte
do dictador  dedícase á historia. Non se dedica a unha historia exhaustiva, monótona e recopiladora de 
datos, prefire centrarse en episodios concretos dos que foi testemuña ou se pode documentar con gran 
exactitude. Escrebe dúas monografías: A conxuración de Catilina narra a tentativa de Catilina de 
facerse co poder pola forza durante o consulado de Cicerón (63 a.C.) as causas remotas, as ambicións 
de Catilina, as probas aportadas polos alóbroges, o encarceramento e execución dos principais 
conxurados e a derrota e morte de Catilina.  A guerra de Iugurta, narra a guerra de Numidia dos anos 

111-105 a.C., este acontecemento ós seus ollos sinala o comezo dunha nova era na loita de clases. 
Nesta guerra consigue o consulado un home da plebe, Mario; a aristocracia, representada por Metelo, 
recibe un duro golpe e vense tamén os comezos de Sila, que acabaría provocando a tiranía. Narra a 
loita de Iugurta, un númida que tras asasinar os seus irmáns príncipes faise co poder neste territorio; 
Roma non o acepta e estalla unha guerra con diversas alternativas, onde sobresae un  Sila que consegue
capturar a Iugurta. Despois da guerra entre César e Pompeio, Salustio foi procónsul en Númida, e isto 
proporciónalle unha magnífica ocasión de coñecer a fondo o país, a vida e os costumes dos seus 
habitantes.  Salustio foi o primeiro grande historiador político latino. Busca as causas que provocan 
estes cambios políticos.  A Guerra de Iugurta non trata tanto da guerra canto das convulsións políticas 
que a acompañaron por ser a primeira vez que se procedeu contra a nobreza. Salustio intentou dar á 
historia un matiz filosófico, tratando de explicar as causas, as consecuencias e a concatenación lóxica 
dos feitos narrados. A súa obra ten un marcado ton moralizante, por iso escolle temas contemporáneos. 
Fai un fino análise dos personaxes a través dos seus retratos, dos discursos que pon na súas bocas e das
cartas que lles fai escribir, tamén das clases sociais e dos partidos políticos, a decadencia é atribuída á  
ambición,  á avaricia, á luxuria, ao abuso de poder polos distintos grupos. Nos prólogos fala da 
brevidade da vida humana, da superioridade do espírito sobre o corpo, da corrupción das costumes, etc;
admira a enorme enerxía de Catilina ou de Iugurta, pero a vez condena a súa depravación moral. 
Tamén son típicas de Salustio as digresións xeográficas como a descrición de África. O seu estilo e 
conciso, asimétrico, variado e gusta do arcaico.

3-TITO  LIVIO:. (59 a.C.-17 d.C.) :Naceu en Padua, pertencía a unha familia acomodada e burguesa,
amante das tradicións e da paz. Marcha a Roma cara o ano 30 para escribir unha historia de Roma. 
Non tivo interese pola política, a pesar de que nunca ocultou as súas conviccións políticas 
republicanas, foi amigo de Augusto (emperador), a quen louva por ter restaurado os templos e aportado
a paz.

A súa obra titulouna Ab urbe condita (Dende a fundación da cidade); constaba de 142 libros, 
que abarcaban dende a fundación de Roma ata a morte de Druso (9 a.C.). Conservamos:
–Os libros 1-10, que tratan os sucesos que se inician coa lendaria chegada de Eneas, a época dos reis, a 
implantación da república ata a derrota samnita no ano 293 a.c.
–Os libros do 21 ó 30, coa Segunda Guerra Púnica.

–Os libros do 31 ó 45, coas guerras macedónicas e sirias.
   Ó comezo da cuarta década (nome que recibe o grupo de 10 libros) afirma Livio que se sente 
feliz por ter podido alcanzar o final da segunda guerra púnica, pero que o mesmo tempo dáse perfecta 
conta de que o enorme incremento de materia vai atrasando cada vez máis o avance da obra. Dos libros
perdidos temos noticia nas periochae, que eran resumes destes libros. O proxecto inicial era moi 
ambicioso e foi levado a cabo con grande tenacidade e entusiasmo, durante uns 40 anos. Pretendía 
narrar a historia interior e exterior de Roma. O grande tamaño desta obra fixo que acabara 
desaparecendo a maioría dos seus libros. Os motivos de Livio están no prólogo: dalle á súa historia un 
sentido exemplar e moral acompañado, co seu orgullo de romano, e da exaltación de Roma. Livio 
colabora con Augusto para infundir o amor á patria, o respecto ós costumes dos antepasados, a 
concordia civil e a relixiosidade profunda. Mostra como estas virtudes foron desaparecendo nos 
tempos presentes.

Para el a historia era un xénero literario, non unha obra científica e non dubida en poñer en 
boca dalgunhas personaxes discursos inventados.

Usa como fontes ós analistas (Valerio Antias, Claudio Cuadrigario, Celio Antipater...), a Polibio
para asuntos gregos, a Catón, etc. sen analizalos datos, polo que a súa fiabilidade é con frecuencia 
escasa; outras veces expón opinións distintas para que o lector contraste e saque as súas propias 
conclusión, e as veces di que certos datos e cifras parecen esaxerados. As fontes primarias: arquivos e 
documentos a penas si foron utilizados por el; cando dispón de documentos oficiais non os transcribe 
textualmente, para non romper a harmonía do conxunto ou  porque os considera indignos de figurar 
nunha obra de arte.

Posuído do espírito do estoicismo ve na historia un plan teleolóxico. Ós seus ollos o ascenso de 
Roma é unha obra providencial. Considera el a "pietas" e a "virtus" como forzas que producen a 
prosperidade, e que o seu posterior abandono é responsable da decadencia de Roma.

É pesimista en canto ó presente, para el só os valores tradicionais de Roma poden soluciona-lo 
presente; a súa historia é unha serie de exemplos uns a imitar e outros a evitar. Coa exaltación de Roma
pretende que os sus conciudadanos recuperen o amor á patria, o respeto ao mos maiorum, as tradicións 
relixiosas e a concordia civil. Livio usa os documentos, as lendas, as obras dos seus predecesores, pero 
todos estes elementos sométense á idea central que preside a súa Historia: Roma ha de xustificar coas 
súas virtudes seculares a gloria do seu destino presente e futuro, isto da á súa obra unha finalidade 
moralizante.

Livio pode ser considerado como o derradeiro analista, pois organiza a materia ano a ano. 
Pretendía crear, como historiador, unha obra artística, emparentada ca poesía polo estilo e polo modo 
de tratala, sobre todo nos primeiros libros (onde se tratan lendas heroicas) está influído polos grandes 
poetas augústeos, incluso invoca ós deuses ó comezo da súa obra como facían os poetas épicos. É 
innegable a súa inclinación polos episodios de eficacia emocional e artística, polas caracterizacións 
indirectas, mediante as súas palabras ou os xuízos doutras persoas. Os seus relatos son máis dramáticos
e máis patéticos ca os das súas fontes, porque reduce ó mínimo os elementos técnicos e resalta o 
humano.

O seu estilo segue as normas da oratoria;  abunda en períodos largos, amplos e cadenciosos 
afíns á prosa de Cicerón. Os arcaísmos só aparecen para dar impresión de antigüidade. A súa retórica 
pódese apreciar nos numerosos discursos que aparecen na súa obra (máis de 400 na parte conservada). 
A súa prosa posúe certa cor poética apreciada nos primeiros libros que tratan a orixe lendaria de Roma.
4-TÁCITO: Non coñecémos a fecha nin o lugar do seu nacemento nin da súa morte. Debeu vivir, 
aproximadamente, entre os anos 55 e 120 p.C. Procedía sen dúbida dunha familia distinguida e 
estudiou retórica e filosofía. Casou ca filla de Xulio Agrícola, alto dignitario imperial. Foi un excelente 
orador, hábil avogado e desempeñou importantes cargos públicos.
A súa obra histórica consta de catro obras
–Agrícola: (±98) É unha obra relacionada ca "laudatio funebris". Trátase da biografía de seu sogro. O 
feito máis notable deste foi a súa participación na conquista de Bretaña. Segundo Tácito a envexa de 
Domiciano impediu que o seu sogro completase a conquista. É un ataque á tiranía de Domiciano e un 
eloxio á liberdade recuperada con Nerva e Traxano. Ten unha introducción xeográfica e etnográfica, 
discursos dos xefes e narracións das batallas. Tácito traza nesta obra a figura do romano antigo nun 
momento espiritual e moralmente decadente.
–Xermania:(98) A obra ten dúas partes: unha xeral trata da situación, poboación e costumes dos 
xermanos rematada cos costumes de enterramento dos mortos, outra que conten unha lista dos pobos 
explica as súas particularidades étnicas sempre que non coincidan coas características xerais da 
primeira parte. Nesta segunda parte dedica un capítulo as loitas que tiveron os romanos e os xermanos. 
É unha obra de carácter ético: propón á decrépita e desmoralizada sociedade romana o exemplo da 
virtude dos xuvenís e incorruptos pobos xermánicos.
–Historias: Pensase que tiña 14 libros. Conservamos os libros I-IV e a parte primeira do V. Narraría 
dende a morte de Nerón ata a de Domiciano. Consérvanse as loitas dos anos 68-69 entre Galba, Otón e 
Vitelio, o triunfo de Vespasiano e o asedio de Xerusalén por Tito.
–Anales: Crese que tería 16 libros. Narra dende a morte de Augusto ata a de Nerón. Conservamos os 
libros I-IV, o comezo do V, a parte final do VI, os libros XI ó XVI e este incompleto; acaba dous anos 
antes da morte de Nerón.
 Estas dúas obras forman unha unidade. Primeiro Tácito escribe as Historias e logo os Anales. A
cronoloxía vai avanzando ano a ano na narración. Fixo realzar as ignominias e crueldades dos reinados 
que describe, co que indirectamente resaltaba os méritos de Nerva e Traxano (emperadores baixo cuxo 
mandato escribe). Interésase principalmente pola corte imperial.  Dedica menos interese as provincias e
os feitos de tipo administrativo, financeiro e militar. Pretende dar un xuízo sobre o Imperio como forma
de goberno influíndo no lector para que forme un xuízo negativo sobre este sistema de goberno.

Concibe a historia como unha arte, pero unha arte subordinada á verdade histórica; preocupase 
por documentarse ben (actas do senado, arquivos, cartas, testemuñas oculares, etc), busca a verdade 
sen tomar partidos (sine ira et studio). Sobresae como pintor de caracteres. As figuras máis importantes
desta época histórica perviven intactas na memoria da posteridade cos enérxicos trazos que saíron da  
súa pluma. Lingua e estilo destacan pola súa brevidade ou concisión, pola densidade de pensamento 

aloxado en cada frase, pero é un escritor cheo de paixón, por iso a súa prosa é vivaz, nerviosa e 
coloreada xeralmente de tintes sombríos. É en definitiva un escritor de primeiros planos, retratos 
psicolóxicos e de escenas dramáticas. Segue tendo un concepto moral da historia: hai que condenar os 
vicios e ensalzar as virtudes. Sabe facer unha hábil combinación de narración, descrición e discurso.
 HISTORIA DO SÉCULO II  
5 -Suetonio(±70-140). Foi avogado e secretario particular de Adriano. Máis que historiador, foi un 
erudito, un filólogo e un enciclopedista que escribiu obras de contido moi diverso, a máis importante 
foi Acerca de homes ilustres, case perdida na súa totalidade; constaba de cinco sección dedicadas 
respectivamente ó estudio dos poetas, os oradores,os historiadores, os filósofos e os gramáticos e 
rectores. A única obra conservada e A vida dos Césares, son 12 biografías dos doce primeiros césares 
dende Xulio César ata Domiciano. Suetonio é un historiador de anécdotas, interésase pola 
correspondencia privada, os panfletos e libelos infamantes. Comprendeu o valor de cartas, libros de 
contas ou cancións populares, chegando incluso a reproducilos textualmente, sen temor a prexudicar a 
unidade de estilo. A estructura das vidas é: nome, familia, vida pública, vida privada e morte. Tratase 
dunha recompilación de datos acerca de personaxes, sen afondar na psicoloxía nin emitir xuízo sobre 
eles. A súa composición ten pouca calidade técnica e literaria, a orde cronolóxica é o único fío 
conductor que relaciona entre si as 12 vidas. Descúbrenos ó emperador na súa intimidade, poñendo de 
manifesto os seus costumes familiares, os seus xestos habituais, a súa vestimenta e os pequenos 
detalles da súa persoa física. Expón sucesivamente os datos familiares, o nacemento, a adolescencia e, 
a continuación, a súa actividade pública, a súa vida privada e a súa morte. Todo elo nunha forma un 
tanto trivial. O estilo é sinxelo e claro.

2ª AVALIACIÓN:  

A POESÍA LÍRICA: (lira: instrumento musical) (Horacio, Ovidio)
A lírica, xurdida en Grecia, era poesía destinada a ser cantada ó son da lira, de aí o seu nome . En 
Roma non era cantada, nin acompañada coa lira; a única conexión coa grega era o ritmo, a 
métrica e a temática subxectiva (ira, amor, odio, tenrura, ideais patrióticos, etc en 1ª persoa).  En 
Roma pode considerarse como antecedentes os "carmina sacra" como o chamado "carmen arvale" 
que eran pregarias dedicadas ós deuses.

A fins do século II a.C. hai unha maior influencia grega irradiada polo círculo de Escipión, 
e reafírmase a individualidade, o gusto pola intimidade persoal; o poeta convertese en 
protagonista da súa obra. Moitos homes importantes viron na poesía persoal unha actividade 
digna non só de ser realizada, senón tamén de ser publicada. Os primeiros poetas líricos cultivan é 
o epigrama erótico, imitando a poetas alexandrinos. A forma poética empregada é o dístico 
elexíaco (hexámetro + pentámetro). Os principais representantes foron: Catulo, Virxilio, Horacio e
Ovidio.

ENLACE INTERESANT:http://www.iesfuente.com/departamentos/latin/Selectividad/sel_lirica.htm 
1-CATULO:  Foi o principal representante dos chamados "poetae novi" ou "neotéricos", nome que 
lles aplica despectivamente Cicerón. Os principios literarios deste grupo son:
-Preferencia polas formas poéticas menores (poesía didáctica, bucólica, epigrama, himno, etc).
-Gusto pola obra acabada e pulida; con escrupuloso coidado do metro empregado.
-Tendencia ó subxectivismo: expresar os propios sentimentos directamente ou a través dun relato 
mitolóxico.
-Abundancia de referencias eruditas (mitos, ciencia, xeografía, etc).
 Catulo naceu na Galia Cisalpina (87-57 a.C.) nunha familia distinguida. Catulo demostrou tan 
pouca inclinación polos cargos oficiais como polo comercio; tiña o suficiente como para vivir 
folgadamente. Gustaba do "otium", da vida en sociedade, do trato dos amigos, do amor e sobre todo
da arte poética. Morreu xove, cara o ano 50 a.C. A súa obra lírica consta de 116 poemas ordenados 
en tres seccións, non cronolóxicas, senón segundo a súa natureza formal e estética.
-1-60: Denominados por el mesmo nugae (bagatelas). Están compostos en metros variados e tratan 
temas diversos da vida cotiá: eloxios ós amigos, ataques ós inimigos, amores, etc.

-61-68: Son os poemas doctos. Son composicións eruditas de maior extensión. Abunda o tema 
mitolóxico.
-69-116:Son epigramas en dísticos elexíacos con temas da vida cotiá, máis mordaces que os da 
primeira parte.
En el atopamos tódolos elementos dos "poetae novi", a amizade, a descrición da natureza, a burla 
sanguenta e a paixón amorosa.
Dentro da súa producción os amorosos son os máis inspirados, cantou a súa amada, Clodia, baixo o 
nome de Lesbia. Nos poemas pode seguirse a curva destes amores, dende a exaltación xubilosa ata 
as infidelidades e a ruptura final. Tamén expresa as súa simpatías e odios cara os seus amigos e 
inimigos. Tras el a poesía epigramática orientarase cara a burla sanguenta, o erotismo lascivo e a 
expresión dos sentimentos amorosos que darán lugar á elexía romana. Os poemas doctos hai maior 
influencia dos alexandrinos; concibe a poesía como un exercicio formal, un interese polo verso e 
unha busca de fermosas imaxes. Catulo insuflou na literatura latina uns aires de renovación e de 
frescura; poñéndose el mesmo como centro de toda a súa producción lírica e identificando poesía e 
experiencia vital.
2  -VIRXILIO: Ademais da Eneida ten outras dúas obras:
-Bucólicas ou Églogas, obra composta entre o 42 e o 39 a.C., na que segue os preceptos dos 
neotéricos. Son 10 composicións de tema pastoril nas que Virxilio imita ó alexandrino Teócrito (que
presenta cadros realistas da vida dos pastores sicilianos). Estes motivos en Virxilio están 
transplantados á Italia peninsular (paisaxes, húmidas praderías, vales e montañas da Galia Cisalpina
onde nacera). Todas son ledos recordos e vivencias do poeta. Virxilio nestas composicións fai 
referencias a sucesos e personaxes reais aínda que de forma máis ou menos velada. Unhas como 3, 
7 e 8 son concursos poéticos entre pastores; na 6 aparece o deus Sileno que canta as orixes do 
mundo; as 1, 5, 9 e 10 fan referencia a feitos reais e contemporáneos (confiscacións de terras), a 
personaxes contemporáneos (Asinio Polión, Augusto, Cornelio Galo, etc), na 10 preséntase C.Galo 
que é o único personaxe histórico que toma parte activa na trama do poema. A 2 está construída en 
torno ás lamentacións amorosas dun pastor. Na 4 predise a volta a idade de ouro co nacemento dun 
neno divino que desterrará do mundo a inxustiza. Esta obra sobresae polo seu sentido de harmonía e
equilibrio; a sobriedade e o sentido da medida, a expresión de sentimentos e as belas descricións da 
natureza.
-Xeórxicas: é un poema consagrado ó traballo da terra, acabouno o ano 30 a.C., Virxilio era fillo de 
campesiños e un namorado do campo, cando foi publicado encaixou perfectamente no programa 
social, agrario e relixioso de Augusto. Sen embargo esta obra está composta para un público 
literariamente cultivado e algo familiarizado coa agricultura. A obra esta dividida en catro libros:
-Libro I: Comeza cunha invocación ós deuses campestre e a Augusto. Expón un calendario agrario
cos traballos propios de cada estación.
-Libro II: Comeza cunha invocación a Baco, trata do cultivo das árbores froiteiras e da vide. Conten
unha elexía a Italia e á vida campestre.
-Libro III: Trata sobre o gando maior e menor; a súa selección, cría e enfermidades. Remata coa
descrición da peste que devastou a Nórica.
-Libro IV: Comeza cunha invocación a Mecenas. Trata dos emprazamentos e coidados das colmeas;
remata co episodio de Aristeo (ó que os deuses dixeron como crear abellas) que inclúe o de Orfeo e
Euridice.
3-HORACIO: (65-8 a.C.) Naceu no sur de Italia, fillo dun liberto; tivo unha esmerada educación, 
atraído pola filosofía epicúrea, primeiro en Roma despois en Atenas, onde se enrolou nas filas de 
Bruto, o asasino de César. Volve a Roma onde desempeña un cargo administrativo ata que gracias a 
Virxilio entra no círculo de Mecenas.
 Horacio retomou a poesía persoal no punto no que a deixara Catulo, pero non quería ser, como 
Catulo, un brillante afeccionado. Intentou unha adaptación consciente e completa de Arquíloco e 
dos líricos gregos dos séculos VII e VI a.C. As súas obras líricas son Épodos e Odas.
- Os Épodos foron escritos entre o 40 e o 30 a.C. imitando o poeta grego Arquíloco (VII a.C.); el 
chamouno Iambos; posteriormente foron chamados Épodos polos gramáticos porque na maioría das
composicións un verso máis breve (épodo) segue normalmente a outro máis longo. Son 17 pezas 
compostas en versos iámbicos a maioría. Son ataques dirixidos a personaxes típicos: poetastros, 

meigas, usureiros, amantes infieis, noutro fai un ataque contra o allo, ataca á avaricia, a ambición, 
etc; o Épodo I é un canto a amizade de Mecenas, o II é a lovanza da vida tranquila do campo fronte 
ás complicacións da cidade( o famoso Beatus ille, moi imitado ata a actualidade), outros son poesía 
política dedicados á victoria de Augusto e un ataque á guerra civil. Esta é unha obra na que Horacio 
vai mellorando a súa técnica, que será perfecta na súa seguinte obra.
 Odas (Carmina): son IV libros con 104 odas en total. Foron escritos os tres primeiros libros entre 
os anos 30 e 23 a.C. A primeira oda está dedicada a Mecenas (protector de Horacio) e na última do 
terceiro libro di que foi o primeiro en transplantar ó latín a lírica eolia imitando os temas e os 
metros líricos dos poetas gregos Alceo e Safo. Esta era unha lírica cantada pero Horacio compón 
para recitar e ler. O temas son variados:
-temas políticos nacionais: temas patrióticos, louvanza de Augusto, dos seus fillos e da paz que 
aportaron, louvanza da vida campestres.
-temas mitolóxicos: onde Horacio usa aos deuses como mero artificio literario.
-temas de ética e moral: filosofía persoal (epicúrea), poemas da súa vida persoal, poemas amorosos
pouco imtimistas, o paso do tempo, a inevitable chegada da morte.
O libro IV publicado 10 anos despois móstranos un Horacio na súa madurez, aparecen os temas 
anteriores pero tamén celebra os grandes acontecementos históricos. As mellores odas son as de 
temas filosóficos estoicos e epicúreos, trata do paso do tempo, da morte e invita a gozar o tempo 
que concede a vida "carpe diem". É o primeiro autor latino en louvar a "áurea mediocritas": non 
ambiciona as riquezas que provocan inquietudes, os praceres da mocidade “Collige, virgo, rosas“. 
Temas todos frecuentemente empregados na poesía posterior eruropea como Garcilaso de la Vega e 
sobre todo Frei Luis de León.
As Odas son a obra dun poeta xa consagrado, conta co apoio e a protección de Mecenas porque o 
que o poeta escribe estímase como digno de protección na súa calidade de expresión da vida 
intelectual romana.
Tamén é autor do Carmen Saeculare, que fora encargado por Augusto para os “Xogos Seculares” do
17 a.C., que é un himno ós deuses, no que pide a proteción de Roma.
 Horacio comparte con Virxilio a condición de clásico da poesía latina. As súas características son 
equilibrio, contención e perfecta concordancia entre pensamento e expresión. Resalta a súa 
constante labor de lima, de busca da perfección formal. No metro é perfecta a súa translación dos 
metros e das estrofas gregas á lingua latina.
Horacio tamén escribiu dous libros de sátiras nos que trata da avaricia, a ambición, o adulterio, a 
glotonería, etc e dous libros de epístolas literarias, das que a máis famosa e a Ars poetica, que é un 
tratado sobre a poesía.
4-OVIDIO:
Na época de Augusto xorde a grande dentro da poesía lírica o xénero da elexía romana co metro 
clásico en dísticos elexíacos ( un hexámetro e un pentámetros) pero de tema amoroso persoal que 
nun poema de relativa lonxitude, nun ton que oscila entre a dor e o triunfo narra episodios e 
situacións críticas dunha aventura amorosa entre o poeta e a súa amada; e co derradeiro grande 
representante, Ovidio, xorde a elexía dolorosa, co contraste entre a morte e o amor, o goce e o 
sufrimento. Xa Catulo fai inicios desta lírica dolorosa no poema 68 na que intenta consolar a un 
amigo pola morte do seu irmán.
As elexías son de dous tipos e pertencen a dous períodos distintos da súa vida: na súa xuventude 
escribiu elexías "amorosas", como Tibulo e Propercio, e na súa madurez dende o desterro, escribiu 
elexías "dolorosas".
A- ELEXÍAS AMOROSAS. A diferencia dos seus antecesores Ovidio non é a víctima infeliz dunha
amada cruel, senón que será o seductor victorioso. Obras:
-Amores: En tres libros conta os amores a diversas damas, pero como os seus antecesores ten unha 
musa especial: Corina, pero neste caso parece unha ficción do poeta, sen correspondencia na 
realidade. Lonxe do profundo sentimento doutros poetas as súas elexías son brillantes, cheas de 
talento, pero superficiais.
-Ars amandi: En 3 libros escribe un tratado sobre as técnicas de seducción. É un poema didáctico 
paródico; o que mais lle interesa a Ovidio é a conquista amorosa e sobre todo burlar a vixilancia do 
esposo lexitimo. Ovidio coloca ós dous sexos sobre un mesmo plano de igualdade, co mesmo 

dereito ó pracer, á cultura e á liberdade. Os dous primeiros libros están dedicados ó home e o 
terceiro á muller. A monotonía de consellos é evitada coa aparición de digresións sobre todo de tipo 
mitolóxico, e todo exposto nunha linguaxe de marabillosa claridade e en versos dunha fluidez na 
que Ovidio e insuperable. Esta obra ía contra o programa de rexeneración moral de Augusto e para 
moitos críticos foi a causa do seu desterro.
-Remedia Amoris: Esta obra foi composta pouco despois de Ars amandi, é unha especie de 
antídoto, neste pequeno poema de 800 versos da remedios para o namorado sen esperanzas. É a 
resposta de Ovidio ás censuras recibidas polo Ars amandi.
En canto á forma métrica destas obras didácticas hai que resaltar que o metro típico da poesía 
didáctica e o hexámetro, pero Ovidio emprega o dístico elexíaco que era empregado para expresar 
sentimentos persoais e principalmente amorosos. Unha característica do ton desenfadado que 
emprega sempre Ovidio son as frecuentes alusións, en ton de parodia, ós xéneros literarios serios.
- Heroidas ou Heroidum epistolae (± 10 a.C.) É unha obra escrita en dísticos elexíacos, ten cabida
dentro do xénero elexíaco de tipo amoroso, mais por estar composta na forma epistolar considérase 
unha epístola elexíaca. Son 18 cartas amorosas dirixidas por famosas heroínas antigas ós seus 
amantes ( Penélope a Ulises, Briseida a Aquiles, Dido a Eneas,  Helena a Paris, etc). Pintan a súa 
situación desesperada e esfórzanse en atraer de novo ós seus amantes. Indignación, celos, ameazas, 
maldicións, angustias e declaracións de amor a pesares das inxurias sufridas, tódolos sentimentos 
que se poden axitar nun corazón apaixonado, alternan sucesivamente. As tres últimas son cartas de 
varóns ás súas mulleres que se cree que non son de Ovidio.
As cartas están cheas de erudición mitolóxica. Ovidio mostrase como un bo coñecedor e un sutil 
interprete da psique feminina. A súa innovación consiste en ter dado forma epistolar á poesía lírica.
B:ELEXÍA DOLOROSA:Tristes e Cartas dende o Ponto, son dous libros de elexías desgarradas 
en forma epistolar que Ovidio escribe dende o desterro e que constitúen o contrapunto dos seus 
frívolos poemas de xuventude. Tristes (9-12 p.C) son 5 libros nos que Ovidio intenta xustificar os 
seus errores pasados, causantes da súa lamentable situación. Fai desmedidos eloxios a Augusto, para
que lle perdoe o desterro; da constantes mostras de dor e amargura, incrementadas polo afastado 
lugar do desterro. Excepto o libro II, que é unha apoloxía poética, o resto e un conxunto de poemas 
individuais persoais con temas como a despedida de Roma, unha autobiografía, describe a súa 
futura residencia, a incultura dos habitantes, a dureza do clima, e os perigos ós que está de continuo 
exposto. Pero o principal obxectivo destes poemas é obter o perdón do seu "erro", que recoñece, ou 
polo menos o traslado a un país máis agradable. Neses versos móstrase un Ovidio sincero e 
profundo que non aparecía nas súas obras de xuventude. Cartas dende o Ponto:(12-16 p.C.): O 
contido é o mesmo que o da obra anterior, pero na forma son epístolas cun destinatario concreto, 
son catro libros con 46 cartas, escritas dende o desterro á súa esposa e a amigos, sen citar as veces o
seu nome, para informar dos seus sufrimentos e para que pidan a Augusto que lle levante o desterro.
As cartas van dirixidas indirectamente a Augusto do que fala constantemente. A súa inspiración 
enchese agora de sinceridade e forte sentimento. Nestas obras a elexía subxectiva convertese aquí 
en instrumento de comunicación meramente persoal, é o "eu" do poeta o que aparece por todas 
partes. En ambas obras aparecen os mesmos procedementos retóricos: metáforas, alusións 
mitolóxicas, lugares comúns sobre o paso do tempo e a morriña da terra natal. O recordo dun 
pasado brillante en medio do presente sombrío e a esperanza dun futuro radiante co desexado 
perdón imperial, invaden ambas obras.
C: Mención especial merece: FASTI:(± 3 p.C.) É un ciclo de elexías de tipo calimáquico no que 
expón en seis libros unha serie de lendas, seguindo o calendario dende xaneiro e que só abarca os 
seis primeiros meses. O poeta procede explicando a etimoloxía dos meses enumerando os 
fenómenos celestes e as constelacións, logo describe as festas romanas e usos rituais, coa indicación
da súa orixe. As lendas adquiren vida dramática a partir do xogo de preguntas que fai o poeta a 
varios interlocutores (deuses, vellos, sacerdotes, hóspedes) que explican un acontecemento ou falan 
da orixe dun uso ritual ou dunha festa. Esta obra foi abandonada debido a que o desterro apartouno 
das bibliotecas, e non lle permitiu seguir coa busca de materiais nos que basear estas lendas. É a 
contribución do poeta ó programa nacionalista de Augusto, e o seu desterro quítalle as ganas de 
seguir colaborando con el. Ovidio mostra a súa gran facilidade para a versificación e para dar 
colorido ás descricións, pero fáltalle a profundidade de sentimentos relixiosos, morais e patrióticos 

necesarios para insuflar cor poética a unha obra nacional como o calendario, substituídos por unha 
mera curiosidade erudita. O seu patriotismo é mais literario que ideolóxico.

ORATORIA: (orator: orador, pronuncia discursos) (Cicerón)
A arte de falar en público (ars dicendi) con corrección e beleza para convencer, agradar e 
conmover tivo en Roma un uso temperan e prolongado. Foi os xénero máis xenuíno, exerceu unha 
grande influencia no pobo romano; pois os tribunais de xustiza, os debates no Senado e nas 
asembleas populares foron os escenarios principais que permitiron o desenvolvemento deste 
xénero. A retórica é a arte teórica do discurso, e a oratoria é a arte práctica do discurso. A 
oratoria practicamente desapareceu co Imperio, pois precisa da liberdade para poder debater, e no
Imperio esta liberdade non existiu, pero a retórica permaneceu no ensino superior.
Partes do discurso:
a- Hai tres xéneros ou tipos:
            -laudativo ou demostrativo: louvanza, normalmente fúnebre.
            -deliberativo: discusións sobre leis, de carácter político. (foro ou senado)
            -xudicial: ante tribunais de xustiza.
b- Partes do proceso de elaboración do discurso:
            -inventio: busca da materia, de argumentos, etc.
            -dispositio: disposición da mesma.
            -elocutio: expresión lingüística, elección e disposición das palabras, figuras retóricas, etc.
            -memoria: procedementos mnemotécnicos para lembra-lo discurso.
            -actio/pronuntiatio: ton de voz, xestos, etc.
c- Había tres estilos ou genera dicendi:dependendo do tema e principalmente do auditorio.
            -estilo elevado.
            -estilo medio.
            -estilo elegante.
d- Partes do discurso: (estructura do que se pronuncia)
            -exordium: captar a benevolencia do auditorio, presentación.
            -narratio: exposición da causa, o contido do discurso.
            -argumentatio: presentar probas e refutar ós contrarios, presentación de testemuñas e 
interrogatorios.
            -peroratio:resumen de argumentos, conclusións e último impulso persuasivo.
É moi escaso o número de discursos de que dispoñemos como testemuña directa da elocuencia 
romana; un caso excepcional é Cicerón. Cicerón é a oratoria romana. El aporta os seus discursos 
e tamén os fundamentos teóricos da elocuencia; e a maioría das noticias sobre os oradores que lle 
precederon.
            A oratoria romana anterior ó século II a.C. énos practicamente descoñecida. Cicerón no 
Brutus presenta uns nomes de personaxes ós que supón elocuentes. Desta época quedan unhas 
cantas "laudationes fúnebres". É no século II a.C. ca influencia grega cando a oratoria latina 
consolídase definitivamente.
            ÉPOCA DE CICERÓN:
Nesta época empeza a considerarse o discurso como unha obra de arte que merece ser escrita, 
sometida ás regras do xénero e publicada como calquera obra literaria. A preocupación artística 
acaba por transplantar a Roma as diversas tendencias retóricas. Estas tendencias son 
fundamentalmente dúas:
-Asiática: que tende a períodos largos, grandilocuentes, á expresión florida e a inchazón patética 
con grande coidado polo ritmo oratorio.
-Ática: que se caracteriza pola nudez da expresión, pola frase directa e breve, polo desprezo do 
ornamento e de todo patetismo.
-Cicerón fala dunha terceira: rodia, que é unha mestura das dúas anteriores.
Os principais representantes foron: Cicerón.
ENLACE INTERESANT:http://www.iesfuente.com/departamentos/latin/Selectividad/sel_oratoria.htm  
1  -CICERÓN:  Marco Tulio Cicerón nace en Arpino, sur do Lacio no 106 a.C. nunha familia de 

clase media. Nesta época os mozos que aspiraban a desempeñar cargos públicos iniciaban os seus 
estudios en Roma e logo facían unha viaxe cultural por Grecia para ampliar os seus estudios. A súa 
vida veuse afectada por un entorno sociopolítico que o marcou durante toda a súa vida pública e 
literaria. Vive nos derradeiros 50 anos da república; esta é unha época de grandes convulsións 
internas: guerra civil entre Mario e Sila, a rebelión de Espartaco, a guerra contra os piratas 
dálmatas, a conxuración de Catilina, a guerra civil entre César e Pompeio e por último as disputas 
civís entre Augusto e Marco Antonio que provocaron a súa propia morte. Nos seus primeiros 
discursos Pro Quinctio e Pro Sexto Roscio Amerino (anos 81 e 80 a.C.) ataca a un amigo de Sila. 
Para evitar problemas fai unha viaxe a Grecia. No ano 75 a.C. foi cuestor en Sicilia ( 70 Verrinas). 
Obtivo no 63 o consulado e abortou neste ano a conxuración de Catilina (Catilinarias). Foi 
desterrado no ano 58 e regresou o ano seguinte. No ano 49 tomou partido por Pompeio na guerra 
civil; trala victoria de César dedicouse a súa obra filosófica pois coa desaparición de feito da 
república non había liberdade para a labor política. Despois da morte de César (44) volveu á política
atacou a Marco Antonio, herdeiro de César (Filípicas  44-43). Marco Antonio pediu a súa morte a 
Augusto que tivo lugar no 43 a.C.

 ORADOR-POLÍTICO: (elocuencia)

 Cando Cicerón inicia a súa carreira pública como avogado e político atópase coa existencia de dúas
escolas oratorias en Roma:a asiática e a ática. El asume unha postura intermedia e opina que cada 
estilo ten que someterse as necesidade de cada momento. Os discursos pódense dividir en:

 -xudiciais: ante un tribunal como defensor ou como acusador (pro: en defensa/in: contra)

 -políticos: pronunciados no Senado ou no Foro para influír en decisións políticas.

 Os discursos de Cicerón son deliberativos e xudiciais. Os máis importantes por orde cronolóxica 
son:

 -In C. Verrem: (70 a.C.xudicial) Aquí Cicerón defende ós sicilianos contra  o exgobernador Caio 
Verres. Cicerón escribe sete discursos pero Verres tralos dous primeiros debido ó enorme número de
probas vai ó desterro. Este discurso é unha obra mestra pola solidez argumental e a brillantez da 
expresión.

 -De imperio Gn. Pompei (66 a.C.político) no que Cicerón, sendo pretor, defende que se conceda a 
Pompeio o mando supremo do exercito para a guerra contra Mitrídates, rei do Ponto. Conten o 
maior eloxio coñecido das calidades militares e persoais de Pompeio.

 -In L. Catilinam (63 a.C.político) Son catro discursos pronunciados no senado contra Catilina para 
lograr que saia de Roma e que o Senado o declare inimigo. Neste momento Cicerón é cónsul e logra
abortar unha importante revolución para destruír a república. Este é o momento máis importante da 
súa carreira política e o mesmo tempo é a causa do seu desterro por condenar a morte a cidadáns 
romanos sen concederlles o dereito de apelar ó pobo.

 -Pro Archia poeta (62 a.C.xudicial) Toma como pretexto a defensa do poeta grego Arquías, o que se
acusaba de usurpalo dereito de cidadanía, para facer un eloxio acendido e entusiasta das letras en 
xeneral e da poesía en particular.

 -Pro Milone (52 a.C.xudicial) Defende nun xuízo a Milón acusado de dar morte a Clodio; este 
último era inimigo de Cicerón e causara o seu desterro.

 -Pro Marcelo e Pro Ligario (46 a.C. xudiciais)Tralo triunfo de César na guerra civil pronunciou 
discursos en defensa de personaxes que como el foran inimigos do dictador. Apela á clemencia 
cesariana, da que fai un excesivo eloxio.

 -In M. Antonium orationes (44-43 a.C.político) Son catorce discursos contra Marco Antonio, 
sucesor provisional de César. El chamounos Filípicas en homenaxe ós discursos de Demóstenes 
contra Filipo de Macedonia. Para moitos críticos estas son as súas mellores pezas oratorias.

 Estes discursos son hoxe coñecidos porque Cicerón considerounos algo digno de ser publicados, 
cousa que xa sucedera antes pero que non era moi frecuente; de moitos oradores só coñecemos 

textos que foron recollidos por persoas que os escoitaron, e isto mesmo podería ter pasado cuns 
discursos que só tratan temas puntuais como sucede cos discursos xudiciais.

 Cicerón é un orador non encasillable en ningunha escola. Reúne o mellor do asianismo e do 
aticismo. Na súa evolución vese como progresivamente abandona o asianismo da súa xuventude ata
conseguir un estilo propio que o fai o mellor orador romano. A súa expresión é ornamental ou 
espida, axustándose sempre o que esixen as circunstancias. As súas calidades: habilidade, tacto, 
enxeño e pintoresquismo nas descricións e no retrato de personaxes. Aproveita tódolos recursos 
para os seus propósitos: agradar, conmover e convencer. Adáptase en cada circunstancia ó estilo que
mellor cause os fins buscados.

 TEÓRICO DA RETÓRICA: Cicerón é fundamentalmente un  político,  e para ser político tiña que 
dominar a arte do discurso. El foi o mellor orador, pero ademais preocupouse polo estudio da 
retórica. As súas obras retóricas máis importantes son as seguintes:

-De inventione (posiblemente escrita antes do 87 a.C.). É un tratado xuvenil que presenta o froito 
das leccións aprendidas de varios mestres. Expón os cinco requisitos que tiña que cumprir un orador
dende que comezaba a preparar un discurso ata a súa pronunciación: inventio ( busca de 
argumentos), dispositio (a súa ordenación), elocutio (formulación estilística), memoria (método 
para memorizalo) e actio (exposición ó público). Só quedan os dous libros dedicados á inventio. 
Cicerón subliña o vínculo inseparable entre a filosofía e a elocuencia.  Pouco importante.

-De   oratore (55 a.C.) É un diálogo que trata sobre a formación do orador e a técnica do discurso. 
Esta obra presenta un programa pedagóxico de forma completo. No primeiro libro trata da 
necesidade dunha cultura xeral, o segundo das calidades naturais necesarias e o terceiro da técnica 
do discurso. Opina que o perfecto orador ten que ser a combinación de disposición natural, de 
extensa cultura e de coñecemento da técnica do discurso por medio do exercicio e da imitación. 
Esta técnica ensinada nas escolas de retórica abarcaba cinco puntos:inventio, dispositio, elocutio, 
memoria e actio. Divide o discurso en catro partes: exordium (introducción), narratio (exposición
do tema), argumentatio (achega de argumentos e rexeitamento de obxeccións) e peroratio 
(conclusións). Para el a finalidade do discurso era: instruír, agradar, conmover e convencer.

-Brutus.(46 a.C.) É un diálogo entre Cicerón, Ático e Bruto. Trátase dunha verdadeira historia 
literaria sobre a elocuencia en Roma, está precedida dun breve prólogo sobre a elocuencia grega 
como base da elocuencia latina. Trata dende as orixes ata a época de Cicerón, engloba en catro 
épocas as figuras máis importantes, facendo ó final unha referencia a el mesmo como cima desa 
evolución. Cicerón escribe este diálogo cando fracasaron os seus ideais políticos trala victoria de 
César; aquí Cicerón considérase o último nesta evolución, pois ca desaparición da liberdade 
desaparecerá tamén a elocuencia.

-Orator.(46 a.C.) É un tratado centrado na elocutio. Divide os estilos en: o sublime, o medio e o 
simple. Estudia as figuras de dicción, de pensamento, a harmonía da frase e o ritmo oratorio. Como 
conclusión di que o fin de todo discurso é instruír, agradar e demostrar. A corrente aticista defende o
estilo simple pero Cicerón opina que o orador debe dominar os tres tipos de estilo para podelos  usar
no momento oportuno.
 A maioría destas obras está escrita en forma dialogada. Co diálogo literario, que fora creado por 
Platón, búscase por medio de personaxes contrarios un debuxo claro das posicións contrapostas. O 
diálogo permite un relaxamento mediante preguntas intercaladas e breves que dan a impresión 
dunha conversación lixeira a pesares da función didáctica do total da obra.
-ORATORIA DESPOIS DE CICERÓN: Coa chegada dos emperadores desaparece a liberdade política
e con ella  oratoria; non hai campañas electorais nin reunións para influir no senado ou nos comicios. A
oratoria retírase do foro e vai parar ás escolas, onde cada vez é máis artificial. De esta época quedan 
obras de oratoria, que teñen fins pedagóxicos.
-Séneca o Vello: (54 a.C.- 39d.C.) Escribiu Oratorum et rhetorum sententiae, divisiones, colores, que 
divide en dúas partes: Controversiae e Suasorias. As suasoriae eran exercicios nas que se planteaban 
discursos ficticios cos pros e os contras que personaxes históricos ou míticos pronunciarían ante a toma
de algunha decisión importante (ex. Cicerón delibera solicitar o perdón a Marco Antonio); as 

controversiae eran máis avanzadas, eran debates de leis, con situacións rebuscadas.
–Quintiliano: (±30-±95) Escribiu Institutio oratoria, en 12 libros fai un manual non só de retórica senón
tamén de pedagoxía e de crítica literaria. Defende unha formación integral que atenda ás súas 
capacidades individuais, esta formación é eminentemente moral, basada no estudo da retórica e da 
filosofía; insiste en que os temas propostos estean inspirados na realidade fronte as controversias e 
suasorias. Para ser bo orador, hay que ser boa persona, de un comportamento moral intachable (Vir 
bonus dicendi peritus).

3ª AVALIACIÓN:  
A COMEDIA  LATINA: (comoedia) (Plauto e Terencio)
 É dos xéneros máis antigos, xurdiu da adaptación dos esquemas dramáticos gregos. Os romanos 
puideron observar teatros de colonias gregas en Italia e copiaron os esquemas da traxedia e da 
comedia.
Para os romanos o teatro era un lugar de reunión conveniente para o entretemento e a ostentación,
e pronto se decretou que todas as cidades do Imperio debían incluír un teatro no seu proxecto 
urbanístico.
En Roma existiron outros subxéneros menores:os versos fesceninos (diálogos satíricos en verso 
que se realizaban nas vodas; as atelanas (representacións baseadas na improvisación situacións 
satírico-burlescas, levaban máscaras que esaxeraban os seus rasgos, con personaxes tipos: o vello,
o bocazas, o xorobado, o parvo); o mimo (os actores e actrices ( só aquí os papeis femininos eran 
realizados por mulleres) representaban chanzas e bailes cunha forte carga erótica) e a pantomima 
( por medio da danza e da mímica un só actor representaba unha pequena peza nos entreactos de 
comedias). As representacións teatrais incluíronse nos ludi (festividades) como os megalenses, 
florais, plebeos, etc.
Comedia latina: Os temas e os personaxes están tomados da comedia grega, aínda que adaptados 
ós costumes e ó carácter romano, son personaxes da rúa e as súas preocupacións son as da vida 
cotiá. Existía unha comedia paliata (de tema grego, pallium era o manto grego) e unha togata (de 
tema romano, a toga era o traxe romano). Os principais autores foron: Plauto e Terencio. Ambos 
fan comedia grega (palliata). De outros autores non quedan máis que pequenos fragmentos: de 
Livio Andrónico, Nevio ou Ennio.
ENLACE INTERESANTE:http://www.iesfuente.com/departamentos/latin/Selectividad/sel_teatro.htm  

-PLAUTO: (254?-184 a.C.) Considérase o autor cómico máis xenuíno; iniciouse como empresario 
teatral e despois dedicouse a escribir comedias, conseguindo grandes éxitos. Conservamos 21 
comedias súas, todas comedias de tema grego, principalmente da nova comedia ática. Destacan: 
Anfitrión é unha traxicomedia porque aparecen deuses, relata as aventuras de Xúpiter que namorado
de Alcmena, suplanta a personalidade do seu esposo, Anfitrión, facéndolle crer á moza que el é o 
seu marido que regresa da guerra. A comedia da ola: Narra as peripecias dun vello avaro, que 
atopou unha pota chea de ouro. Os xemelgos: relata as peripecias dun personaxe que busca o seu 
irmán xemelgo e vive numerosas confusións ata dar con el. Outras obras son Miles gloriosus (O 
soldado fanfarrón), Pseudolus (embusteiro) un escravo que é capaz de enganar a un alcaiote (dono 
de prostíbulo) e a seu vello amo para conseguir unha moza para o seu xoven amo, Poenulus 
(Cartaxinés), Mercator, Captivi, etc. Case tódalas obras comezan por un prólogo, que conten o 
argumento con todo luxo de detalles con respecto á intriga e pretende capturar o bo ánimo dos 
espectadores, logo ven a obra propiamente dita, que se divide en cinco actos con partes recitadas e 
partes cantadas. Son obras polo xeral pouco complexas, pois os argumentos seguen esquemas moi 
semellantes, son comedias de enredo nas que o principal móbil é o amor; pero o que constantemente
busca o autor son situacións cómicas e provocar a risa; incluso aparecen escenas que non axudan á 
trama, pero que resultan graciosas; as veces mestura escenas de dúas comedias gregas na mesma 
obra (contaminatio). Cando a intriga se complica algún personaxe mediante apartes, dirixidos ós 
espectadores, facilita a comprensión destes.

Os seus personaxes, con nomes disparatados, son personaxes típicos perfectamente 
recoñecidos polo espectador polas súas máscaras (as máscaras permitíanlles representar varios 

papeis incluso os femininos a un escaso número de actores); forman parte da sociedade romana, o 
mérito foi potenciar os aspectos cómicos e ridículos que servían para manter ao espectador atento: o
vello avaro, excesivamente crédulo, moralizador, avaro e enamoradizo ( que sempre resulta estafado
polo escravo), en contadas ocasións son tolerantes e indulxentes; o escravo astut (personaxe 
principal en moitas comedias) é case sempre o verdadeiro protagonista que axuda ao seu xoveamo a
conseguir a muller amada, por quen afronta todo tipo de perigos, dirixindo completamente a intriga 
da obra, hai un segundo tipo de escravos sensatos, leais que destacan polo seu bo corazón; o vividor
(parasito) pobre famento que está disposto a soportar calquera humillación para conseguir unha cea;
o mozo enamoradizo que moitas veces é rival do seu pai polo amor dunha cortesán ( motivo 
desencadéante da acción) non é un personaxe importante pois limítase a seguir as indicacións do 
escravo, a moza de orixe libre ou escrava (normalmente raptada na infancia) da que se fala pero que
normalmente non aparece en escena; a matrona madura revestida de boas calidades morais que 
chegan a axudar ao fillo contra o seu marido, a cortesá desenfadada e ávida de diñeiro, o dono do 
bordel sen escrúpulos, codicioso e perxuro, que sempre é enganado polo escravo; o soldado 
fanfarrón que pregoa os seus éxitos militares e amorosos que só existen na súa imaxinación, etc; na 
maioría das obras a personaxe principal é o escravo.

O tema principal é o AMOR, que normalmente se establece entre un mozo libre e unha 
escrava cortesá, este mozo carece de recursos e é axudado por un escravo para conseguir o diñeiro 
enganando ao dono da escrava-cortesá, o lenón (alcaiote) ou ao pai do mozo. As veces o mozo 
compite co seu pai polo amor da escrava. O desenlace sempre é feliz co recoñecemento da escrava 
como unha muller libre que foi raptada na infancia para así poder casar co mozo. (As Bacantes, 
Epídoto, Mercador, etc), con este tema mestúranse outros como: na comedia A Ola, o tema é a 
AVARICIA, trata dun ancián que atopou unha ola chea de ouro e pasa toda a comedia temendo que 
lla rouben; o tema de O MILITAR FANFARRÓN (miles gloriosus) ,que da nome a unha comedia;
é un personaxe que compite co mozo polo amor da escrava e sempre sae burlado; o tema de 
XEMELGOS SEPARADOS NA INFANCIA , este tema aparece en As Bacantes e en Os 
xemelgos, dous nenos separados na infancia, xa adultos aparecen na mesma cidade sen coñecerse e 
provocan confusións entre os seus coñecidos, ao final hai un reencontro feliz; na comedia As tres 
moedas, que é unha obra moralizante, resalta o tema da AMIZADE E A FIDELIDADE, entre dous
mozos; na comedia Os Cautivos, non aparece o amor; o tema é o INTERCAMBIO DE 
PERSONALIDADES entre un amo e un escravo, que son prisioneiros de guerra, para conseguir a 
liberdade; tamén con final feliz, pois o escravo ao final é fillo do home que actualmente os reten a 
ambos; o tema MITOLÓXICO, en Anfitrión , única comedia na que aparecen deuses trata sobre o 
mito de Hércules, das relacións entre Xúpiter e Alcmena, cos equívocos que provoca a aparición de 
dous deuses que toman a aparencia de dous personaxes da mesma comedia.

Mesturado cos temas anteriores o argumento máis frecuente é un mozo namorado que é 
axudado por un escravo para conseguir a muller amada, normalmente escrava, que finalmente é 
recoñecida como unha muller libre secuestrada na infancia (anagnórise), sempre hai un final feliz, 
sen interese moralizante. O ambiente no que se desenvolven as historias é grego e os costumes que 
se reflicten son gregos (non hai que esquecer que as obras son adaptacións de comedias gregas), 
tamén eran impensables estes comportamentos no mundo romano; pero mestura leis e institucións 
romanas coas gregas.

A linguaxe está sacada das rúas de Roma. Plauto combina con gran facilidade todo tipo de 
rexistros da linguaxe: utiliza a lingua formalista da relixión e o Dereito romanos; non rexeita un 
certo lirismo en situacións onde se expresa o sentimento dos amantes; é inimitable á hora de 
reproducir a xerga dos escravos, creando novas palabras cunha intención burlesca, ou reproducindo 
insultos e alcumes para conseguir a impresión dunha lingua viva e real. Hai que destacar a alegría e 
vitalidade que amosan os personaxes, cando se atreven a burlarse de si mesmos ou do propio 
espectáculo. A métrica a diferencia do teatro grego abunda en partes recitadas con acompañamento 
musical ( cantica).

A súa obra foi imitada por importantes dramaturgos como Molière ou Shakespeare.

-TERENCIO: (190?-159 a.C.) Foi un escravo de orixe africana.   Deixou 6 comedias (todas 

paliatas): Andria,  A sogra, O que se atormente a si mesmo (Heautontimoroumenos), O eunuco, 
Forminón, Os irmáns,.  As súas comedias van precedidas dunha didascalia ( contén dastos sobre o 
autor e o título do orixinal grego) e unha períoca (12 versos que narran o argumento); nin unhas nin 
outras son orixinais de Terencio, senón engadidos posteriores. De Terencio son os prólogos, nos que
non narra o argumento, senón que se defende das acusacións de plaxío de autores romanos, de 
contaminatio: mesturar dúas comedias gregas, ou de que non é o autor das comedias. Foi o segundo 
cómico latino, a diferencia de Plauto, é moi hábil trazando un retrato detallado dos personaxes, máis
refinados e utiliza unha linguaxe menos coloquial e máis elaborada; non busca a risa fácil, senón a 
reflexión a partir da  trama. Os seus personaxes presentan unha personalidade que aflora na obra de 
xeito progresivo; os sseus personaxes son amables e non gardan relación cos estereotipos 
caricaturescos creados por Plauto.  A súa lingua é elegante e pura, pero os personaxes non falan de 
acordo coa súa condición social. O ton é máis serio e aburguesado, esto doulle un éxito menor que a
Plauto.

A FÁBULA: (fabula: rumor, conto) 
É unha narración breve en verso(iambo) de carácter dialogaro, de carácter alegórica e con clara 
intención moral, na que os protagonistas son, xeralmente, animais que se comportan comos eres 
humanos, e que vai acompañada da correspondente máxima (moralexa).

Este xénero literario é eminentemente popular, xorde como unha manifestación popular en 
oposición á poesía solemne (épica); na literatura grega aparecen xa en autores como Hesíodo e 
Arquíloco, e principalmente en Esopo, este foi o que se converteu en verdadeiro inventor do xénero.

Na literatura latina o introductor do xénero foi Fedro. As súas fábulas constan dun relato 
breve e exemplar e dunha moralexa, que pode preceder e máis frecuentemente segue á narración 
mcentral.

Estilo conciso, claro e sen artificios retóricos.
Autores como Horacio introducen fábulas na súa obra, nas súas sátiras aprarece algunhas 

como: “o ratón de campo e o ratón de cidade”, “a ran e o boi”. Autores: Fedro.
ENLACE INTERESANTE:http://exterior.pntic.mec.es/hrag0000/paginas/documen/fabula.htm 
-  FEDRO  : (15 a.C.- 50 d.C.) Naceu en Macedonia e veu como escravo a Roma.
Escribiu cinco libros de Fábulas. Nos prólogos dinos o propio Fedro que os seus temas están tomados 
de Esopo, pero que tamén compon fábulas orixinais súas; expresa tamén as súas intencións: unha 
divertir e outra dar prudentes consellos para a vida.

A diversión  atópase no feito de que falen os animais e nas situacións nas que se desenvolven os
diálogos. A intención moral aparece coa moralexa ao final. As actuacións dos animais son un claro 
espello das actuacións humanas. As fábulas de Fedro teñen unha dura sátira contra os poderosos que 
abusan do sseu poder, contra os soberbios, os mentireiros, etc. A súa crítica social é evidente. Nas súas 
fábulas sempre se establece unha loita entre un forte e un débil.

O verso é o senario iámbico, a linguaxe é claro e sinxelo.

